
Kundalinistavah 2

કુણ્ડલિનિસ્તવઃ ૨

આનન્દભૈરવ ઉવાચ
ષટ્ચક્રભેદનકથાં કથયસ્વ વરાનને॥ ૨૮-૭૧॥
હિતાય સર્વજન્તૂનાં હિરણ્યવર્ણમણ્ડિતમ્ ।
પ્રકાશયસ્વ વરદે યોગાનામુદયં વદ॥ ૨૮-૭૨॥
યેન યોગેન ધીરાણાં હિતાર્થં વાઞ્છિતં મયા ।
કાલક્રમેણ સિદ્ધિઃ સ્યાત્ કાલજાલવિનાશનાત્॥ ૨૮-૭૩॥
કાલક્ષાલનહેતોશ્ચ પુનરુદ્યાપનં કૃતમ્ ।
આનન્દભૈરવી ઉવાચ
આદૌ કુર્યાત્ પરાનન્દં રસસાગરસમ્ભવમ્॥ ૨૮-૭૪॥
માન્દ્યં મન્દગુણોપેતં શ‍ૃણુ તત્ક્રમમુત્તમમ્ ।
સ્તોત્રં કુર્યાત્ મૂલપદ્મે કુણ્ડલિન્યાઃ પુરષ્ક્રિયામ્॥ ૨૮-૭૫॥
પુરશ્ચરણકાલે તુ જપાન્તે નિત્યકર્મણિ ।
કામ્યકર્મણિ ધર્મેષુ તથૈવ ધર્મકર્મસુ॥ ૨૮-૭૬॥
ગુર્વાદ્યગુરુનિત્યેષુ ભક્તિમાકૃત્ય સમ્પઠેત્ ।
ૐ નમો ગુરવે ૐ નમો ગુર્વમ્બપરદેવતાયૈ॥ ૨૮-૭૭॥
સર્વધર્મસ્વરૂપાયૈ સર્વજ્ઞાનસ્વરૂપાયૈ ।
ૐભવવિભવાયૈ ૐ દક્ષયજ્ઞવિનાશિન્યૈ॥ ૨૮-૭૮॥
ૐભદ્રકાલ્યૈ ૐ કપાલિન્યૈ ૐ ઉમાયૈ ૐ માહેશ્વર્યૈ
ૐ સર્વસઙ્કટતારિણ્યૈ ૐ મહાદેવ્યૈ નમો નમઃ॥ ૨૮-૭૯॥
ૐ યા માયા મયદાનવક્ષયકરી શક્તિઃ ક્ષમા કર્ત્તૃકા
શુમ્ભશ્રીમહિષાસુરાસુરબલપ્રાત્રોલચણ્ડામહા ।
ભદ્રાર્દ્રા રુધિરપ્રિયા પ્રિયકરી ક્રોધાઙ્ગરક્તોત્પલા

કુણ્ડલિનિસ્તવઃ ૨

ચામુણ્ડા રણરક્તબીજરજની જ્યોત્સ્ના મુખેન્દીવરા॥ ૨૮-૮૦॥
યા જાયા જયદાયિની નૃગૃહિણી ભીત્યાપહા ભૈરવી
નિત્યા સા પરિરક્ષણં કુરુ શિવા સારસ્વતોત્પત્તયે ।
સા મે પાતુ કલેવરસ્ય વિષયાહ્લાદેન્દ્રિયાણાં બલં
વક્ષઃ સ્થાયિનમુલ્વણોજ્જ્વલશિખાકારાદિજીવાઞ્ચિતા॥ ૨૮-૮૧॥
કૃત્વા  યોગકુલાન્વિતં સ્વભવને નિત્યં મનોરઞ્જનં
નિત્યં સંયમતત્પરં પરતરે ભક્તિક્રિયાનિર્મલમ્ ।
શમ્ભો રક્ષરજોઽપનીશચરણામ્ભોજે સદા ભાવનં
વિદ્યાર્થપ્રિયદર્શનં ત્રિજગતાં સંયમ્યયોગી ભવેત્॥ ૨૮-૮૨॥
આકાઙ્ક્ષાપરિવર્જિતં   નિજગુરોઃ સેવાપરં પાવનં
પ્રેમાહ્લાદકથાચ્યુતં કુટિલતાહિંસાપમાનપ્રિયમ્    ।
કાલક્ષેપણ દોષજાલરહિતં શાક્તં સુભક્તં પતિં
શ્રીશક્તિપ્રિયવલ્લભં સુરુચિરજ્ઞાનાન્તરં માનિનમ્॥ ૨૮-૮૩॥
માલાસૂક્ષ્મ સુસૂક્ષ્મબદ્ધનિલયં સલ્લક્ષણં સાક્ષિણં
નાનાકારણકારણં સસરણં સાકારબ્રહ્માર્પણમ્ ।
નિત્યા સા જડિતં મહાન્તમખિલે યોગાસનજ્ઞાનિનં
તં વન્દે પુરુષોત્તમં ત્રિજગતામંશાર્કહંસં પરમ્॥ ૨૮-૮૪॥
માયાઙ્કે પ્રતિભાતિ ચારુનયાનાહ્લાદૈકબીજં વિધિં
કલ્લોલાવિકુલાકુલા સમતુલા કાલાગ્નિવાહાનના ।
હાલાહેલન કૌલકાલકલિકા કેયૂરહારાનના ।
સર્વાઙ્ગા  મમ પાતુ પીતવસના શીઘ્રાસના વત્સલા॥ ૨૮-૮૫॥
સા બાલાબલવાહના સુગહના સમ્માનના ધારણા
ખં ખં ખં ખચરાચરા કુલચરા વાચાચરા વઙ્ખરા  ।
ચં ચં ચં ચમરીહરીભગવતી ગાથાગતાઃ સઙ્ગતિઃ
બાહૌ મે પરિપાતુ પઙ્કજમુખી યા ચણ્ડમુણ્ડાપહા॥ ૨૮-૮૬॥
કં કં કં કમલાકલા ગતિફલા ફૂત્કારફેરૂત્કરા
પં પં પં પરમા રમા જયગમા વ્યાસઙ્ગમા  જઙ્ગમા  ।
તં તં તં તિમિરારુણા સકરુણા માતાવલા તારિણી
ભં ભં ભં ભયહારિણી પ્રિયકરી સા મે ભવત્વન્તરા॥ ૨૮-૮૭॥

ઝં ઝં ઝં ઝરઝર્મરીગતિપથસ્થાતા રમાનન્દિતં
મં મં મં મલિનં હિ માં હયગતાં હન્ત્રીં  રિપૂણાં હિ તામ્ ।
ભક્તાનાં ભયહારિણી રણમુખે શત્રોઃ કુલાગ્નિસ્થિતા
સા સા સા ભવતુ પ્રભાવપટલા દીપ્તાઙ્ઘ્રિયુગ્મોજ્જ્વલા ॥ ૨૮-૮૮॥
ગં ગં ગં ગુરુરૂપિણી ગણપતેરાનન્દપુઞ્જોદયા
તારાસારસરોરુહારુણકલા કોટિપ્રભાલોચના ।
નેત્રં પાતુ(સદા) શિવપ્રિયપથા કૌટ્યાયુતાર્કપ્રભા
તુણ્ડં મુણ્ડવિભૂષણા નરશિરોમાલા વિલોલા સમા॥ ૨૮-૮૯॥
યોગેશી શશિશેખરોલ્વણકથાલાપોદયા માનવી
શીર્ષં પાતુ લલાટકર્ણ યુગલાનન્તસ્તતઃ સર્વદા ।
મૂર્ત્તં મેરુશિખા સ્થિતા વ્યવતુ મે ગણ્ડસ્થલં કૈવલી
તુષ્ટં ચાષ્ટમષષ્ટિકાધરતલં ધાત્રી ધરાધારિણી॥ ૨૮-૯૦॥
નાસાગ્રદ્વયગહ્વરં ભૃગુતરા નેત્રત્રયં તારિણી
કેશાન્ કુન્તલકાલિકા  સુકપિલા કૈલાસશૈલાસના ।
કઙ્કાલામલમાલિકા સુવસના દન્તાવલીં  દૈત્યહા
બાહ્યં મન્ત્રમનન્તશાસ્ત્રતરણી સંજ્ઞાવચઃસ્તમ્ભિની॥ ૨૮-૯૧॥
હં હં હં નરહારઘોરરમણી સઞ્ચારિણી પાતુ મે
શત્રૂણાં દલનં કરોતુ નિયતં મે ચણ્ડમુણ્ડાપહા ।
ભીમા સન્દહતુ પ્રતાપતપના સંવર્દ્ધનં વર્દ્ધિની 
મન્દારપ્રિયગન્ધવિભ્રમમદા વૈદગ્ધમોહાન્તરા॥ ૨૮-૯૨॥
શ્યામા પાતુ પતઙ્ગકોટિનિનદા  હઙ્કારફટ્કારિણી
આનન્દોત્સવસર્વસારજયદા સર્વત્ર સા રક્ષિકા ।
ક્ષૌં ક્ષૌં ક્ષૌં કઠિનાક્ષરા ક્ષયકરી સર્વાઙ્ગદોષંહના
દેહારેઃ કચહા પરા કચકુચાકીલાલપૂરાશિતા॥ ૨૮-૯૩॥
ઘં ઘં ઘં ઘટઘર્ઘરા વિઘટિતા જાયાપતેઃ પાતુ મે
કલ્પે કલ્પા કુલાનામતિભયકલિતં સર્વત્ર મે વિગ્રહમ્ ।
નિદ્રોદ્રાવિતકાલિકા મમ કુલં લઙ્કાતટાચ્છાદિની
નં નં નં નયનાનના સુકમલા સા લાકિની લક્ષણા॥ ૨૮-૯૪॥
કુક્ષૌ પૃષ્ઠતલં સદા મમ ધનં સા પાતુ મુદ્રામયી
મોક્ષં પાતુ કરાલકાલરજકી યા રઞ્જકી કૌતુકી ।

કૃત્યા નાપિતકન્યકા શશિમુખી સૂક્ષ્મા મમ પ્રાણગં
મન્દારપ્રિયમાલયા મણિમયગ્રન્થ્યા મહન્મણ્ડિતા॥ ૨૮-૯૫॥
પૂજ્યા યોગિભિરુત્સુકી ભગવતી મૂલસ્થિતા સત્ક્રિયા
મત્તા પાતુ પતિવ્રતા મમ ગૃહં ધર્મં યશઃ શ્રેયસમ્ ।
ધર્મામ્ભોરુહમધ્યદર્શનિકરે કાલી મહાયોગિની
મત્તાનામતિદર્પહા હરશિરોમાલા કલા કેવલા॥ ૨૮-૯૬॥
મે ગુહ્યં જયમેવ લિઙ્ગમપિ  મે મૂલામ્બુજં પાતુ સા
યા કન્યા હિમપર્વતસ્ય ભયહા પાયાન્નિતમ્બસ્થલમ્ ।
સર્વેષાં હૃદયોદયાનલશિખાશક્તિર્મનોરૂપિણી
મે ભક્તિં  પરિપાતુ કામકુશલા લક્ષ્મીઃ પ્રિયા મે પ્રભો॥ ૨૮-૯૭॥
ગૌરી ગૌરવકારિણી ભુવિ મહામાયા મહામોહહા ।
વં વં વં વરવારુણી સુમદિરા મે પાતુ નિત્યં કટિમ્ ।
કૂટા સા રવિચન્દ્રવહ્નિરહિતા સ્વેચ્છામયી મે મુખમ્॥ ૨૮-૯૮॥
એતત્સ્તોત્રં પઠેદ્ યસ્તુ સર્વકાલે ચ સર્વદા ।
સ ભવેત્ કાલયોગેન્દ્રો મહાવિદ્યાનિધિર્ભવેત્॥ ૨૮-૯૯॥
મૂલપદ્મબોધને ચ મૂલપ્રકૃતિસાધને  ।
નિજમન્ત્રબોધને ચ ઘોરસઙ્કટકાલકે ॥ ૨૮-૧૦૦॥
આપદસ્તસ્ય નશ્યન્તિ અન્ધકારં વિના રવિઃ ।
સર્વકાલે સર્વદેશે મહાપાતકઘાતકઃ॥ ૨૮-૧૦૧॥
સ ભવેદ્ યોગિનીપુત્રઃ કલિકાલે ન સંશયઃ॥ ૨૮-૧૦૨॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને ભાવાસનનિર્ણયે પાશવકલ્પે
ષટ્ચક્ર પ્રકાશે ભૈરવભૈરવીસંવાદે કન્દવાસિનિસ્તોત્રં નામ
અષ્ટાવિંશઃ   પટલઃ॥ ૨૮॥

The numbers correspond to paTala and verse numbers from

Rudrayamala uttaratantra.

